
Là gh’ëa stæto appægiôu pe l’accoglienza

Accessibile a tûtti ûn gran salon.

Sontuoso e bello pe-a magnificenza,

E l’eleganza da decorazion:

E notabilitæ là gh’ëan da scienza,

Do governo, da corte e do blazon,

Là gh’ëa in sce ûn trono pe opera animirando

E pe ornati Isabella e Ferdinando.

Là presentavan l’arma e guardie reali,

Spae e stendardi là abbassavan pronti

Capitanii, ammiragli e generali,

E là chinavan e superbe fronti

Davanti a ûn ommo, ch’ô n’aveiva eguali,

Baroîn, marcheixi, idalghi, dûchi e conti,

Là s’alzavan infin davanti a lê

I sovrani da Spagna driti in pê.

Colombo reise con disinvoltûa

Gentile e rispettosa i giûsti omaggi,

E esternâ a gratitdûine[sic] dovûa

A-i duî potenti e illûstri personaggi;

Con dignitæ, eleganza e precisûa

O l'esponeiva a-i stessi di so viaggi

I caxi scingolari, ô vario intresso,

E ô prospero e mirabile sûccesso,

E doppo aveî in seguito descrite

Co-a stessa grazia e co-a facondia stessa

E qualitæ ammirabili infinite,

O prospetto magnifico, a bellessa

Scingolâ, ô çê ridente, l’aia mite,

A varia inesauribile ricchezza,

I vantaggi in sostanza immensi e çerti

De tanti vasti paixi descoverti.

